
 মানৱ সভ্যতাৰ আৰম্ভণিৰে পৰা মানুহে বিভিন্ন স্তৰত, বিভিন্ন পৰিৱেশত বিজ্ঞানৰ
লগত জ্ঞাতে-অজ্ঞাতে পৰিচিত হৈ আহিছে; লগে লগে মানুহে আৱিষ্কাৰ কৰিছে ন
ন সত্য, ন ন বিস্ময়। বিশাল মহাশূন্যৰ পৰা সমুদ্ৰৰ অটলাণ্ট গভীৰতালৈ, সুউচ্চ শৃঙ্গৰ
পৰা বিস্তীৰ্ণ মৰু প্ৰান্তলৈ মানুহে জ্ঞান-বিজ্ঞান আৰু সত্যৰ অন্বেষণত শ শ বছৰ
আত্মনিয়োগ কৰি আহিছে । সত্যৰ সন্ধানত ব্ৰতী মানুহে বিভিন্ন প্রয়োজন আৰু পৰিস্থিতিৰ
তাগিদাত যিদৰে আধুনিক বিজ্ঞান সমৃদ্ধ কৰি তুলিছে, তেনেদৰে জ্ঞানান্বেষী মানুহে
উদ্ধাৰ কৰিছে বৈচিত্র্যময় প্ৰকৃতিৰ বিভিন্ন বিচিত্র সংবাদ। সৌৰজগত, জীৱজগত, মানৱ
শৰীৰ আৰু আধুনিক বিজ্ঞান, এই সকলোতেই মানুহে বিবিধ বিচিত্ৰ বাতৰি উদ্ধাৰ
আৰু আৱিষ্কাৰ কৰিয়েই আছে।

 এই বাতৰিবোৰ এহাতে যেনেকৈ বিস্ময়কৰ, তেনেকৈ কৌতূহলীসকলৰ বাবে
উপযোগী আৰু প্ৰয়োজনীয় তথ্যৰ সমল। এনেবোৰ বিচিত্ৰ বাতৰিয়ে আমোদ আনন্দ
দিয়াৰ লগতে চিন্তা আৰু জ্ঞানৰো খোৰাক যোগাব পাৰে। তেনে এক উদ্দেশ্য আগত
ৰাখিয়েই এই পুথিখন যুগুতাবলৈ প্ৰয়াস কৰা হৈছে। বিভিন্ন উৎসৰ পৰা সংগ্ৰহ কৰি
অনা এই বাতৰিবোৰত অৱশ্যে আমাৰ নিজা অৱদান বিশেষ নাই, বিজ্ঞসকলে
জানিবলগীয়া নতুন কথাও তেনেকৈ নাই। তথাপি ধূপতে গোটাই থোৱা এনেবোৰ
বাতৰিয়ে আগ্রহীসকলক, বিশেষকৈ, উঠি অহা কিশোৰ-কিশোৰীসকলক সহায় কৰিব
পাৰিব বুলি আশা কৰিয়েই পুথিখন যুগুতোৱা হৈছে। পুথিখনিত সন্নিৱিষ্ট বিষয়সমূহৰ
সম্যক জ্ঞান দিয়াৰ উদ্দেশ্যেৰে প্ৰতিটো অধ্যায়ৰ লগতে একোটি পৰিচয়জ্ঞাপক অধ্যায়ো
সংযোগ কৰা হৈছে। বিদ্যা-বুদ্ধিৰ সীমাবদ্ধতা, অনভিজ্ঞতা আদিৰ বাবে পুথিখনত
ভুল-ত্রুটি ৰৈ যাব পাৰে৷ সহৃদয় পাঠকসকলে পুথিখনৰ তাথ্যিক আৰু তাত্ত্বিক যিকোনো
দিশৰ ত্রুটি আঙুলিয়ালে আমি উপকৃত হ'ম।
পুথিখনে আগ্রহীসকলক আমোদ-আনন্দ দিয়াৰ লগতে কিছু জ্ঞানৰ সন্ধান দিলে
আমাৰ পৰিশ্ৰম সার্থক হ'ব।
পুথিখন যুগুতোৱাৰ পৰা ছপালৈকে বিভিন্ন স্তৰত আমাক অযাচিতে অশেষ সহায়
কৰি প্ৰেৰণা যোগোৱা জ্যোতিপ্ৰসাদ পাঠক, কমল কুমাৰ ভাগৱতী, অৰুণ নাথ, শিৱাণু
বৰা, দিগন্ত শৰ্মা আৰু ৰবীন শীলৰ নাম উল্লেখ নকৰিলে অশলাগী হ'ম।
ব্যৱসায়িক সম্ভাৱনাৰ কথা চিন্তা নকৰি মোৰ দৰে নতুন লেখিকা এগৰাকীৰ জীৱনৰ
প্ৰথমখন পুথি প্ৰকাশ কৰি মোক আশাতীতভাৱে উৎসাহিত কৰা বাণী মন্দিৰলৈ এই
ছেগতে সশ্রদ্ধ কৃতজ্ঞতা জ্ঞাপন কৰিছো।

